
Mál nr.  111/2012 

 
M 
og 

vátryggingafélagið X v/ kæli- og frystivörutryggingar. 
 
 

Ágreiningur um bótaskyldu vegna tjóns á vörum í kæli- frystitækjum vegna 
vatnsleysis. 

 
Gögn. 
53. Málskot, móttekið 9.3.2012, ásamt fylgigögnum. 
54. Bréf X, dags 29.3.2012. 
 
Málsatvik. 
M rekur matvöruverslun.  Um hádegisbil hinn 14.12.2011 var tilkynnt í útvarpi að vatn 
yrði tekið af í hverfinu þar sem verslunin er staðsett kl. 18 síðdegis og vatnslaust yrði 
fram eftir kvöldi.  Einnig var fyrirsvarsmönnum verslunarinnar tilkynnt símleiðis um 
fyrirhugað vatnsleysi.  Gerðar voru ráðstafanir til að slökkva á kælum og frystum í 
versluninni til að afstýra bilun í tækjunum á meðan vatnsleysið varði, en ekki þótti 
ástæða til að fjarlægja matvæli úr tækjunum þar sem talið var að vatn yrði komið á aftur 
áður en matvælin færu að skemmast.  Dráttur varð hins vegar á að vatn kæmist á að nýju 
og ekki tókst að útvega aðra kæligeymslu.  Skemmdir höfðu því orðið á matvælunum er 
vatn komst á að nýju um kl. 6 morguninn eftir. 
 
M hafði kæli- og frystivörutryggingu hjá vátryggingafélaginu X vegna starfsemi sinnar 
og krafðist bóta úr vátryggingunni vegna þeirra skemmda sem urðu á matvælunum 
vegna atviksins.  X hefur hafnað bótaskyldu. 
 
Álit. 
Samkvæmt 1. gr. þeirra vátryggingarskilmála sem gilda um kæli- og frystivörutryggingu 
M hjá X bætir vátryggingin tjón vegna skemmda á vörum sem geymdar eru í tilgreindum 
frysti- og kæligeymslum á vátryggingarstaðnum af völdum þess að kælimiðill streymir 
út og/eða hiti hækkar vegna skyndilegrar og ófyrirsjáanlegrar bilunar í kælivélum, 
straumrofs eða annarra skyndilegra og ófyrirsjáanlegra atvika.  Fyrir liggur að vatn var 
tekið af hverfi því þar sem verslun M er til húsa með nokkrum fyrirvara.  Þótt vatnsleysi 
hafi varað lengur en ráð var fyrir gert í upphafi verður ekki talið að matvælin hafi orðið 
fyrir skemmdum af völdum skyndilegs og ófyrirsjáanlegs atviks eins áskilið er svo tjónið 
falli undir gildissvið vátryggingarinnar.  Af þeirri ástæðu telst tjónið ekki bótaskylt úr 
vátryggingunni. 
 
Niðurstaða. 
M á ekki rétt á bótum úr kæli- og frystivörutryggingu hjá X. 
 
 

Reykjavík,  17. apríl 2012. 
 
 

Rúnar Guðmundsson hdl. 
 

 Valgeir Pálsson hrl. Jón Magnússon hrl. 


